
Ramadan Yang Paling Terbaik Buat Kita 

Sldang Jumaat yang dirahmati Allah,

Moarilah Lita manshauati hilan Damadhan uana menih

Sidang Jumaat yang dirahmati Allah sekalian,

Marilah kita bertakwa kepada Allah s.w.t. Lakukan segala perintah-Nya. Elakkan segala tegahan-Nya. Ketahuilah, tidak ada masa yang lebih baik, yang lebih sesuai dan yang lebih berharga untuk melahirkan dan menambahkan rasa takwa selain dari bulan Ramadan.  
Semoga kehadiran Ramadan kali ini menjadi lebih bermakna kepada kita, serta menjadi lebih baik dari tahun-tahun sebelumnya. Agar mudah-mudahan kita semua memperolehi rahmat Allah pada awal Ramadan ini, keampunan Allah pada pertengahan Ramadan dan seterusnya pembebasan dari api neraka apabila tiba penghujung Ramadan nanti. 
Firman Allah dalam surah Al-Anfal ayat 29:

Ertinya: “Wahai orang-orang yang beriman! Jika kamu bertakwa kepada Allah, nescaya ia mengadakan bagi kamu (petunjuk) yang membezakan antara yang benar dengan yang salah, dan menghapuskan kesalahan-kesalahan kamu, serta mengampunkan (dosa-dosa) kamu. Dan Allah itu mempunyai limpah kurnia yang besar.”

Sidang Jumaat yang dirahmati Allah sekalian,
Bersempena dengan Ramadan yang baru menjelang ini, maka marilah sama-sama kita dengarkan sepotong hadith Rasulullah s.a.w., mudah-mudahan ia semakin memberikan kita rangsangan dan dorongan, seterusnya meningkatkan  semangat yang sudah sedia ada, agar ia semakin membara sehingga ke akhir Ramadan. 
Renungkanlah sabda Rasulullah s.a.w. yang bermaksud: 

 “Apabila tiba malam pertama bulan Ramadan, Semua pintu neraka ditutup sehingga tidak ada satu pintu pun yang terbuka; dan dibuka pintu-pintu syurga sehingga tidak ada satu pun yang tertutup. Lalu terdengar suara seruan, “Wahai pencari kebaikan, datanglah! Wahai pencari kejahatan, kurangkanlah. Pada malam itu dibebaskan dari neraka (sebahagian dari hamba-hamba Allah). Dan yang demikian itu terjadi pada setiap malam, sehinggalah berakhirnya Ramadan” Hadith riwayat Imam Tirmidzi.
Bayangkanlah betapa beruntungnya umat Nabi Muhammad s.a.w., mendapat  kesempatan yang sungguh istimewa yang tidak pernah dianugerahkan kepada umat-umat sebelumnya. Maka hadith ini sewajarnya menjadi pendorong buat kita untuk memulakan amalan kita dari awal Ramadan hinggalah ke penghujungnya. 

Pada masa yang sama, ia tidak hanya dilaksanakan secara bersungguh-sungguh pada awal Ramadan sahaja, dengan kemudiannya pudar apabila Ramadan semakin meninggalkan kita.  Tetapi sebaliknya, hendaklah kita semakin giat beramal dan meningkat tahap ibadah kita, terutamanya apabila tiba sepuluh malam yang terakhir.

Ingatlah, amalan yang paling dicintai oleh Allah dan Rasul-Nya, ialah amalan yang dilakukan berdasarkan kemampuan kita dan   dilakukan secara berterusan dan tetap, malah hendaklah ia semakin hari menjadi semakin rancak bersemangat. Hayatilah sabda Rasulullah s.a.w. ini: 

Ertinya:  “Berbuat baiklah sesuai dengan kemampuanmu. Demi Allah, Allah tidak berasa bosan (yakni tidak akan memutuskan pahala atau balasan pada amalanmu) sehingga kamu sendiri yang berasa bosan. Dan amalan agama yang paling dicintai ialah yang dilakukan secara berterusan oleh pelakunya.” Hadith riwayat Imam Bukhari dan Muslim. 
Saudaraku yang dirahmati Allah sekalian, 

Ramadan merupakan bulan penyucian diri, ia melatih kita untuk melakukan amal soleh. Dengan berpuasa, ia mengajar kita memelihara diri dari melakukan sebarang perkara kemungkaran. 
Perhatikanlah sabda Rasulullah s.a.w. pada sepotong hadith qudsi: 
[image: image5.png]e s P N
o e g s o

S R .
e Yy Gl YW WS aaiphe oy OIS b 2> Ll




Ertinya: “Puasa adalah sebagai perisai (yakni dari kemaksiatan serta dari neraka)  Maka dari itu, apabila pada hari seseorang di antara kamu semua itu berpuasa, janganlah ia bercakap-cakap yang kotor dan jangan pula bertengkar. ” Hadith riwayat Imam Al-Nasaa’i.
Ingatlah dengan rahmat Allah, kejayaan kita pada bulan ini menjanjikan ganjaran dan pengampunan dari Allah, seterusnya menjadi penyebab kejayaan kita pada hari akhirat kelak dan terpelihara dari api neraka.  

Dengan itu saudaraku sekalian, marilah kita mengambil kesempatan untuk meminta pengampunan daripada Allah s.w.t. bagi dosa-dosa kita yang telah lalu, dosa-dosa yang kita sengajakan atau yang tanpa kita sedari. 

Tidakkah sebagai hamba yang penuh dengan noda dan dosa, seharusnya kita perlu beristighfar kepada Allah s.w.t. pada setiap masa dan ketika? Sedangkan Baginda s.a.w. yang dijamin pengampunan dosa pada masa lalu dan akan datang juga sentiasa meminta pengampunan kepada Allah s.w.t. 

Hayatilah sabda Baginda s.a.w. dalam sebuah hadith yang diriwayatkan Abu Hurairah r.a. yang bermaksud:  “Demi Allah, sesungguhnya aku memohon pengampunan kepada Allah serta bertaubat kepadanya dalam sehari lebih dari tujuh puluh kali”. Hadith riwayat Imam Bukhari. 

Jika Baginda yang dijamin pengampunan oleh Allah tidak pernah ketinggalan beristighfar dalam sehari, malah sehingga mencapai ratusan dalam sehari, bagaimanakah pula dengan kita?  Tidakkah kita patut merasa malu dengan akhlak yang ditonjolkan oleh Baginda s.a.w. pada Allah s.w.t.? 
Saudaraku sekalian yang dirahmati Allah, 

Ramadan juga merupakan bulan peningkatan bagi umat Islam,  iaitu peluang bagi kita menonjolkan sikap rahmah terhadap sesama manusia. Peluang bagi kita melahirkan sikap keihsanan sesama Muslim, contohnya dengan berkongsi jamuan iftar sesama jiran tetangga.
Sabda Rasulullah s.a.w. yang bermaksud: “Barangsiapa yang memberi jamuan berbuka kepada orang yang berpuasa, maka ia memperolehi seperti pahala orang yang berpuasa tadi tanpa dikurangi sedikitpun dari pahala orang yang berpuasa.” Hadith riwayat Imam Tirmidzi. 

Selain itu, berpuasa di bulan Ramadan juga mengajar kita merasa erti kepayahan dan kesukaran golongan yang tidak bernasib baik, ia juga mengajar kita untuk memahami perasaan golongan yang kurang berkemampuan, yang ada antaranya terpaksa menahan lapar dan dahaga kerana tidak mempunyai kemampuan yang mencukupi.
Maka hendaklah kita bersikap prihatin antara sesama kita, lahirkan semangat keihsanan terutamanya kepada golongan yang sangat memerlukan. Hulurkan bantuan kepada mereka yang kurang berkemampuan, ketahuilah tiada bulan yang lebih baik bagi kita menjadi lebih dermawan selain dari bulan Ramadan. 

Contohilah sikap dermawan Baginda s.a.w. sebagaimana yang disebutkan oleh Ibnu Abbas r.a. yang bermaksud: “Rasulullah s.a.w. itu adalah sedermawan-sedermawannya para manusia dan lebih-lebih lagi kedermawaannya dalam bulan Ramadan ketika ditemui Jibril. ” Hadith riwayat Imam Bukhari dan Muslim.  
Sidang Jumaat yang dirahmati Allah,

Untuk menjadikan Ramadan kali ini benar-benar berkesan terhadap diri kita, maka hendaklah amalan kita dimulakan dari sekarang hinggalah kepada sepuluh malam yang terakhir. Beramallah, seolah-olah ia merupakan Ramadan yang terakhir dalam hidup kita.
Dengan itu, marilah kita menetapkan niat kita dengan betul. Bulan yang selama ini kita nanti-nantikan telah pun tiba. Hari ini di dalam gengaman, esok belum tentu lagi bertemu. Semaikanlah azam dan tekad bermula dari hari ini, bagi kita melakukan yang terbaik, agar Ramadan kali ini merupakan Ramadan yang terbaik yang pernah kita alami. Amin.

